
“Baenzneix gangj gig youqgaenj bw, cingzgvang
gig yakrwix. Mehsimj lij naeuz, de gujsuenq swhgeij
ca mbouj geij nanz hix ngaiz genjcazyen dawz bae lo.
Gou mbouj gamj cam baenz lai, hix mbouj gamj
naengh baenz nanz, couh daugma lo.”

Caengz caj Veiz Yindonz gangj vah sat, Sinj
Nwngznwngz gaenq ngunh lumj duz gaeqraq nei lo.
Wnggai gangj, gaeqraq lij rox yaebyaeb lwgda, de
yaeb cungj mbouj yaeb, lwgda de dinghswdswd,
lumjbaenz daimbaet nei. Veiz Yindonz yaengx
lwgfwngz he lumj canghyw nei youq dangqnaj da de
vad bae vad dauq, de hix mbouj doenghdanh.

Suh  Niuz yawj hwnjbae caeuq Sinj
Nwngznwngz ca mbouj geijlai, aenvih de laihnaeuz
gobiuj gangj vahcaen. Caeklaiq de mbouj gaem vanj
raemxyw haenx, vanj raemxyw gaenq cuengq daengz
gwnz daengq gyaeuj mbonq, mboujne haengjdingh
ngaiz dek lo. Sinj Nwngznwngz moenghmangh, Suh
Niuz cix dwg ngaiz hwk dwk gangj mbouj baenz vah.

Veiz haenqrengz  nyaenj gabiz
nuengxbiuj, caj de singjswd le caiq coh de yaebyaeb
lwgda, eigsei dwg vaiqdi gueng Sinj Nwngznwngz
gwn raemxyw, guenq de hix ndaej.

Suh Niuz daj gwnz daengq dawz aen vanj
hwnjdaeuj. De daek byongh sieg gonq, sawq yaek
haeuj ndaw bak Sinj Nwngznwngz bae. Siengj mbouj
daengz Sinj Nwngznwngz mbe bak gwn lo. Suh Niuz
youh gueng de sieg dem, de youh hai bak lo.

Vanj raemxyw he gueng liux lo, Veiz Yindonz
ndenq hawj Suh Niuz mbaw gaenceij he, yaebda
heuh de bang Sinj Nwngznwngz uet bak, Sinj
Nwngznwngz sawqmwh dued aeu mbaw gaenceij,
mboujgvaq mbouj dwg uet bak, cix dwg uet raemxda.

Veiz Yindonz caeuq Suh Niuz seizneix cij
fatyienh, laihnaeuz boux mehmbwk mazmwnh
dangqnaj neix, mbouj rox seizlawz siengsim dwk
doek raemxda lo! Song beixnuengxbiuj raen boux
mehmbwk neix vih vunzcaen swhgeij daej, song
boux de hix siengj daej. Gyoenggde baenzneix
simgip, yawj hwnjbae gyoengqde sim’ unq lo,
ienghoij lo.

Hoeng gaenq ganj mbouj gib lo, Sinj
Nwngznwngz gaenq gwn vanj raemxyw haenx cengh

lo.

Sinj Nwngznwngz caemrwg dwk ninz roengzbae,
youh caemrwg dwk laep song lwgda. Yawj mbouj ok
de miz gijmaz haemzhoj, roxnaeuz gangj haemzhoj
gaenq gvagbae lo. Gij haemzhoj de dwg youq mwh
Veiz Yindonz lwnh hawj de youxsai de ngaiz gaemh
roxnaeuz bungz daengz gij saeh yakrwix le cij miz.
Mbouj dandan dwg haemzhoj, lijmiz sim’ in, engqlai
dwg ienghoij, hix miz mbouj ienqghoij. Hoeng
seizneix cungj mboujmiz saek yiengh lo, mbouj raen
lo. Seizneix caenh raen fouq seihaiz he. Danghnaeuz
yaek gangj roengzbae, neix dwg fouq seihaiz Veiz
Yindonz caeuq Suh Niuz doekseng daengz seizneix
raen gvaq ceiq doenghsim ceiq gyaeundei youh
ngaiz songde caen fwngz mied bae he.

Song beixnuengxbiuj mbouj rox byawz daej
gonq, aenvih mwngz mbouj yawj gou, gou mbouj
yaw] mwngz, mwngz mbouj naeuz gou, gou mbouj
Ilwnh mwngz. Gijneix cungj mbouj youqggaen;,
youqgaenj dwg siengj daej couh daej. Caen dae;j.

“Sou gaej daej lo ndei lwi? Hawj gou bouxdog
dingh yaep he.”

Gij vah Sinj Nwngznwngz lumj vah bouxfangz
nei, song beixnuengxbiuj daejfwtfwt haenx simgengj
danggmaz. Hoeng gyoengqde mbouj deuz, aenvih
gaenq ngaiz hwk ngawh liux.

Sinj Nwngznwngz mbe hai lwgda, ungswnh
youh riunyumj dwk naeuz Veiz Yindonz caeuq Suh
Niuz: “Daegdonz, Siujniuz, gaej you gou, gou mbouj
miz saeh. Mbouj yungh youq gizneix buenx gou lo.
Gou siengj bouxdog dingh yaep he. A?”

Song beixnuengxbiuj seizneix cij mwngz
yawj gou, gou yawj mwngz. Saeddingh mehmbwk
dangqnaj mbouj dwg duzfangz le, gyoengqde cij ok
dou bae.

Youq gwnz bya, gangj cingcuj di dwg youq
gizdieg byasang miz raemxrij haenx, song
beixnuengxbiuj doxhoenx doxmoeb. Song boux
mwngz moeb gou gienz he, gou boiz mwngz din he,
gienzgienz dawzrengz, dindin yakrwix, caen hoenx
mbouj gyaj, couh lumj dwkgiuz caeuq bouxwng
doxceng nei, doxdik doxbag ra dauhleix, gouz
caenleix.

Dwg Veiz Yindonz doengh fwngz gonq. De
ngeiz Suh Niuz vuenh raemxyw lo, hoeng Suh Niuz
mbouj nyinh. Veiz Yindonz couh moeb de, gienz he
din he, caiq gienz dem din dem. Suh Niuz nyaenx
mbouj ndaej, hoenx boiz bae.

“Mwngz naeuz gou vuenh yw, yw dwg mwngz
gag bae gip, hix dwg mwngz gag aecuq. Mwngz naeuz
mwngz dwg mbaet nywjsaejgoenq, gou lij ngeiz
mwngz gaenbonj mbouj dwg mbaet nywjsaejgoeng,
cix dwg mbaet doengzhaundoi go’ ngaih ne!” Suh
Niuz doq hoenx doq gangj.

“Nywjsaejgoenq gou cungj mbouj rox? Aenvih
lau duzyiengz loek gwn nywjsaejgoenq, dou binaengz
youq diegnywj ciemz geijlai nywjsaejgoenq, gou lij
mbouj rox? Gou dwg mbaet nywjsaejgoenq, hix dwg
aeuq nywjsaejeoenq. Mbouj dwg nywjsaejgoenq,
song duzma ndoet le baenzlawz cungj dai liux ne?
Baelawz daengz mwngz daek vanj raemxyw gvagbae,
couh mbouj dwg liux ne? Mbouj dwg mwngz vuenh
bouxlawz vuenh? ” Veiz Yindonz hix doq hoenx doq
gangj.

“Cungj doxyaeng ndei lo, gou hix doengzeiq lo,
gou guhmaz vuenh ne?”

“Aenvih mwngz caeuq mehmbwk boh” au luenh
guh, couhsuenq mbouj luenh guh, hix siengj guh.
Mwngz sim”in de, mbouj siengj hawj de dai!”

“Couhsuenq gou baenzneix siengj, gou youh
baenzlawz vuenh ndaej, mwngz gangj. Gou youh
mbouj dwg bouxbaed, hix mbouj rox fapswd.”

